
Ma guai però se quarchedun di nostri

O sbandôu o abbattûo pe uña feria

Restando prexonê de quelli mostri,

Questi scappando se ô portassan via;

Perchè (barbarie là ne-i paixi vostri

Forse in nisciun etæ non mai sentia),

Quelli crudeli i scannan pe mangiâli

Co-e so donne e figgiêu, comme animali!

E questi posti coscì iniqui e strani

Son per lô de tâ gioia e tâ diletto,

Quanto pe-i nostri semplici isolani

E d'orrô e de ribresso son l'oggetto;

Se n'existessan ommi sci inumani

Senza amô pe-i so scimili e rispetto,

No se sentieiva mai canson de guæra,

Nè lûi d'orfani e vidoe in questa tæra.

D'un popolo, ch'ô l'ëa, benchè selvaggio,

De bontæ un veo modello e de bravûa,

Ma continuo di barbari bersaggio,

Perchè mancante d'arte e de coltûa,

E d'un atro anche lê pin de coraggio,

Ma tristo e feo, pe non aveî avûa

Mai do retto l'idea, tutta sentiva

A disgrazia Colombo, e ô i compativa.

Ma ô provava d'altronde un gran contento,

Perchè se gh'offeriva l'occaxion

De fondâ senza lite o impedimento

In quella fertiliscima region

Uña colonia per un doppio intento,

D'educâ e incivilî quella nazion,

E de mostrâ stradde ciù drite averte

A-ô commercio europeo ne-e so scoverte.

